
Annotatsiya. Mazkur tezisda eksport faoliyatida valyuta nazoratini takomillashtirishning konsignatsiya 
eksporti, muddati o‘tgan debitor qarzdorlik va tashqi savdo jarayonlarini raqamlashtirish bilan bog‘liq jihatlari 
bayon etilgan. Tadqiqotda savdo uylari orqali amalga oshiriladigan konsignatsiya eksportida valyuta tushumini 
ta’minlash muddatining amaldagi tartibi, eksportyorlarning barqarorlik reytingi asosida ularga nisbatan 
qo‘llaniladigan nazorat va javobgarlik mexanizmlari hamda umidsiz debitor qarzdorliklarni hisobdan chiqarish 
jarayonining ma’muriy xususiyatlari o‘rganilgan. Tahlil natijasida konsignatsiya eksporti uchun valyuta tushumini 
ta’minlash muddatini differensiallashtirish, ishonchli eksportyorlarga nisbatan yengillashtirilgan nazorat 
mexanizmlarini qo‘llash va “E-kontrakt” tizimida umidsiz debitor qarzdorliklarni elektron hisobdan chiqarish 
imkoniyatlarini kengaytirish bo‘yicha takliflar ishlab chiqilgan.

Kalit so‘zlar: valyuta nazorati, eksport faoliyati, konsignatsiya eksporti, savdo uylari, debitor qarzdorlik, 
barqarorlik reytingi, raqamlashtirish, “E-kontrakt”, tashqi iqtisodiy faoliyatni tartibga solish.

Abstract. This thesis examines issues related to improving foreign exchange control in export activities, 
with particular emphasis on consignment exports, overdue accounts receivable, and the digitalization of foreign 
trade processes. The study considers the current procedure for ensuring the receipt of foreign currency proceeds 
from consignment exports conducted through trading houses, the control and liability mechanisms applied 
to exporters based on their sustainability rating, and the administrative aspects of writing off uncollectible 
accounts receivable. Based on the analysis, proposals have been developed to differentiate the deadlines for 
ensuring foreign currency proceeds from consignment exports, apply simplified control mechanisms to reliable 
exporters, and expand the possibilities for the electronic write-off of uncollectible accounts receivable through 
the “E-Contract” system.

Keywords: foreign exchange control, export activities, consignment exports, trading houses, accounts 
receivable, sustainability rating, digitalization, “E-Contract”, regulation of foreign economic activity.

Аннотация. В тезисе рассмотрены вопросы совершенствования валютного контроля в экспортной 
деятельности, связанные с консигнационным экспортом, просроченной дебиторской задолженностью 
и цифровизацией внешнеторговых процессов. Исследованы действующий порядок обеспечения 
поступления валютной выручки при консигнационном экспорте через торговые дома, механизмы 
контроля и ответственности, применяемые к экспортёрам с учётом их рейтинга устойчивости, а также 
административные особенности процесса списания безнадёжной дебиторской задолженности. По 
результатам анализа разработаны предложения по дифференциации сроков обеспечения поступления 
валютной выручки по консигнационному экспорту, применению упрощённых механизмов контроля в 
отношении надёжных экспортёров и расширению возможностей электронного списания безнадёжной 
дебиторской задолженности в системе «E-kontrakt».

Ключевые слова: валютный контроль, экспортная деятельность, консигнационный экспорт, 
торговые дома, дебиторская задолженность, рейтинг устойчивости, цифровизация, «E-kontrakt», 
регулирование внешнеэкономической деятельности.

K I R I S H
O‘zbekistonning dengizga chiqish imkoniyati mavjud bo‘lmagan va ikki karra quruqlik bilan o‘ralgan davlat 

sifatidagi geografik xususiyati tashqi savdo xarajatlarini kamaytirish va savdo jarayonlarini yengillashtirishni 
davlat siyosatining muhim yo‘nalishlaridan biriga aylantiradi. BMTning dengizga chiqish imkoniyati cheklangan 
rivojlanayotgan davlatlar bo‘yicha Vena dasturida ham bunday mamlakatlarda savdo va tranzit jarayonlarini 
yengillashtirish, transport-logistika xarajatlarini kamaytirish hamda xalqaro bozorlarga chiqish imkoniyatlarini 
kengaytirish muhim vazifalar sifatida belgilangan [1]. Jahon savdo tashkilotining Savdoni yengillashtirish 
to‘g‘risidagi bitimida ham eksport-import tartib-taomillarini soddalashtirish, zamonaviylashtirish va davlat 
organlari o‘rtasidagi hamkorlikni kuchaytirishga alohida e’tibor qaratilgan [2].

Shu nuqtai nazardan, valyuta nazoratini barcha eksportyorlarga bir xil talablarni qo‘llash asosida emas, 
balki mahsulotning xususiyati, eksport operatsiyasining shakli va eksportyorning ishonchlilik darajasini hisobga 
oluvchi differensial va riskka asoslangan yondashuv asosida tashkil etish maqsadga muvofiq.

O‘zbekistonda savdo uylari orqali eksportni rivojlantirish maqsadida konsignatsiya asosida eksport qilish 
mexanizmi joriy etilgan [3]. Qo‘shimcha tarzda, 2017-yilda eksportni liberallashtirish doirasida savdo uylaridan 
tashqari eksport qiluvchi korxonalarga ham “eksport fakti” (qarzga sotish) sharti asosida mahsulot eksport qilish 
huquqi berildi. Dastlab bunday eksport operatsiyalarida valyuta tushumini ta’minlash muddati 120 kun etib 
belgilangan bo‘lsa, 2020-yildan ushbu muddat 180 kungacha uzaytirildi.

Natijada bugungi kunda savdo uylari orqali konsignatsiya asosida eksport qilishda ham, oddiy eksport 
bo‘yicha eksport faktida ham valyuta tushumini ta’minlash muddati bir xil — 180 kunni tashkil etmoqda [4; 5]. 
Mazkur holat savdo uylari orqali eksportni amalga oshirishning ayrim amaliy afzalliklarini cheklashi mumkin.

Mazkur yondashuvning amaliy ta’siri savdo uylari orqali amalga oshirilgan eksport hajmida ham yaqqol 
ko‘rinadi. Xususan, 2017-yilda savdo uylari orqali eksport hajmi 182,3 mln AQSH dollarini tashkil etgan bo‘lsa, 
2025-yilda ushbu ko‘rsatkich 4,8 mln AQSH dollarigacha qisqargan, ya’ni qariyb 37 baravarga kamaygan.

1-rasm. Savdo uylari orqali amalga oshirilgan eksport 
hajmining 2017–2025-yillardagi dinamikasi, mln AQSH dollari1

Konsignatsiya eksportining iqtisodiy xususiyatidan kelib chiqib, ayrim mahsulotlarni xorijiy bozorda 
realizatsiya qilish uchun 180 kunlik muddat yetarli bo‘lmasligi mumkin. Shu sababli bunday eksport uchun valyuta 
tushumini ta’minlash muddatini mahsulot turi va uning xorijiy bozorda realizatsiya qilish xususiyatidan kelib 
chiqib differensial belgilash maqsadga muvofiq. OECDning savdoni yengillashtirish bo‘yicha yondashuvlarida 
ham eksportni institutsional qo‘llab-quvvatlash, savdo jarayonlarini soddalashtirish va eksportyorlarning tashqi 
bozorlarga chiqishini yengillashtirish muhim yo‘nalish sifatida qaraladi [6].

Eksport faoliyatida riskka asoslangan nazoratni joriy etishning yana bir muhim yo‘nalishi eksportyorlarning 
barqarorlik reytingidan foydalanish bilan bog‘liq. Amaldagi tartibga ko‘ra, “BB” va undan yuqori toifaga ega 
eksportyorlarga muddati o‘tgan debitor qarzdorligi mavjud bo‘lgan taqdirda ham ayrim eksport operatsiyalarini 
oldindan to‘lovsiz yoki kafolatsiz amalga oshirish imkoniyati berilgan. Natijada 2026-yilning dastlabki olti oyida 
muddati o‘tgan debitor qarzdorligi mavjud 243 ta korxona tomonidan 140 mln AQSH dollari qiymatidagi tovarlar 
eksport qilingan.

1	  Manba: O‘zbekiston Respublikasi Bojxona qo‘mitasi ma’lumotlari asosida muallif tomonidan tuzilgan.

TIZIMINI TAKOMILLASHTIRISH” (MY CARD MOBIL ILOVASI)

Biroq soliq ma’murchiligida muddati o‘tgan debitor qarzdorlik bo‘yicha moliyaviy javobgarlikni belgilashda 
eksportyorning barqarorlik reytingi, moliyaviy holati va soliq intizomini yanada kengroq hisobga olish imkoniyatlari 
mavjud. Shu sababli bojxona va soliq ma’murchiligida eksportyorlarning ishonchlilik darajasini baholashga 
nisbatan o‘zaro muvofiqlashtirilgan yondashuvni shakllantirish maqsadga muvofiq.

1-jadval
Muddati o‘tgan debitor qarzdorlik bo‘yicha amaldagi yondashuv2

Davlat organi Amaldagi tartib

Bojxona qo‘mitasi BB va undan yuqori reytingga ega  
eksportyorlarga yengillik mavjud

Soliq qo‘mitasi Reytingdan qat’iy nazar  
moliyaviy jarima qo‘llaniladi

Jahon bojxona tashkilotining SAFE Framework of Standards hujjatida ishonchli iqtisodiy operatorlarga 
soddalashtirilgan bojxona tartib-taomillari va qo‘shimcha yengilliklar berish tavsiya etiladi. AEO instituti ham 
aynan ishonchli tadbirkorlarni rag‘batlantirish va nazorat resurslarini xavf darajasi yuqori bo‘lgan subyektlarga 
yo‘naltirishga asoslanadi [7; 8].

Shu sababli eksportyorlarning barqarorlik reytingini faqat bojxona nazoratida emas, balki soliq 
ma’murchiligida ham qo‘llash davlat nazoratining izchilligini ta’minlaydi. Bunda “BB” va undan yuqori reytingga 
ega, moliyaviy va soliq intizomi barqaror bo‘lgan eksportyorlarga muddati o‘tgan debitor qarzdorlik bo‘yicha 
differensial yondashuvni qo‘llash maqsadga muvofiq.

Eksport faoliyatida raqamlashtirishni chuqurlashtirish zarurati umidsiz debitor qarzdorliklarni 
hisobdan chiqarish jarayonida ham yaqqol namoyon bo‘ladi. Amaldagi tartibda mazkur jarayonda 
hududiy komissiyalar, Soliq qo‘mitasi va Hukumat komissiyasi ishtirok etadi [9]. Mazkur jarayonda 
hujjat aylanishining muayyan qismi qog‘oz shaklida amalga oshiriladi, hududiy komissiya xulosalarini 
tayyorlashda 10 dan ortiq davlat organi ishtirok etadi va tadbirkor murojaatining qaysi bosqichda ekanligini 
elektron tarzda kuzata olmaydi.

Mazkur jarayonni yanada takomillashtirish zarurati “JTA Milk” MChJning eksport shartnomasi misolida ham 
namoyon bo‘ladi. Umidsiz debitor qarzdorlikni hisobdan chiqarish jarayoni xronometraj usulida kuzatilganda, 
uning umumiy davomiyligi 11 oyni tashkil etgan. Jahon bankining Doing Business 2020 tadqiqotida esa 
chegaralararo savdoda riskka asoslangan tekshiruvlar va hujjatlarni soddalashtirish savdo jarayonlarini 
yengillashtiruvchi islohotlar sifatida qayd etilgan [10].

Shu asosda “E-kontrakt” tashqi savdo axborot tizimida “Umidsiz debitor qarzdorliklarni elektron hisobdan 
chiqarish” modulini joriy etish maqsadga muvofiq. Mazkur modul elektron murojaat yuborish, davlat organlari 
o‘rtasida avtomatik axborot almashinuvi, tadbirkor uchun onlayn monitoring va avtomatik hisobot shakllantirish 
imkoniyatlarini o‘z ichiga olishi lozim. Tadqiqotda bunday raqamlashtirish natijasida qarzdorlikni hisobdan 
chiqarish muddatini 3–12 oydan 15 kungacha qisqartirish imkoniyati mavjudligi aniqlangan.

X U L O S A  V A  T A K L I F L A R
Yuqoridagi tahlillardan kelib chiqib, birinchidan, savdo uylari orqali amalga oshiriladigan konsignatsiya 

eksportining iqtisodiy xususiyatidan kelib chiqib, ayrim turdagi mahsulotlar uchun valyuta tushumini ta’minlash 
muddatini 180 kundan 365 kungacha uzaytirish hamda valyuta nazoratini tovar xususiyatiga asoslangan 
differensial yondashuv asosida tashkil etish taklif etiladi. Ikkinchidan, barqarorlik reytingida “BB” va undan 
yuqori toifaga ega eksportyorlarni muddati o‘tgan debitor qarzdorlik uchun moliyaviy javobgarlikdan ozod 
etish orqali bojxona va soliq organlari faoliyatida yagona riskka asoslangan nazorat tamoyilini joriy etish 
maqsadga muvofiq. Uchinchidan, “E-kontrakt” tizimida umidsiz debitor qarzdorliklarni elektron hisobdan 
chiqarish modulini ishlab chiqish va davlat organlari o‘rtasida to‘liq elektron axborot almashinuvini yo‘lga 
qo‘yish zarur.

Mazkur takliflarning amalga oshirilishi natijasida savdo uylari orqali eksportni kengaytirish, ishonchli 
eksportyorlarni rag‘batlantirish, davlat nazoratining samaradorligini oshirish, ma’muriy tartib-taomillarni 
soddalashtirish hamda eksportyorlarning vaqt va moliyaviy xarajatlarini kamaytirish imkoniyati yaratiladi.

2	  Manba: Amaldagi normativ-huquqiy hujjatlar asosida muallif tomonidan tuzilgan.

